
Sud Bosne i Hercegovine

Суд Босне и Хецеговине

Broj: S1 3 Iž 049819 24 Iž                                                                                

Sarajevo, 07.11.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Mirsade Džindo, kao predsjednika vijeća, Zvjezdane Antonović i Redžiba Begića, kao članova vijeća, odlučujući o žalbi Daria Pekića, kandidata političke stranke Snaga Naroda, iz ..., izjavljenoj protiv odluke Centralne izborne komisije Bosne i Hercegovine broj: 05-1-07-5-2459/24 od 25.10.2024. godine, o utvrđenoj odgovornosti i novčanom kažnjavanju za kršenje člana 7.4 stav 1. tačka 3) Izbornog zakona BiH, u nejavnoj sjednici, održanoj dana 07.11.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, stavom 1. utvrđeno je da je politička stranka Snaga naroda, odgovorna što se Dario Pekić, kandidat te stranke dana 05.10.20214. godine na svom Facebook profilu politički oglašavao i vršio izbornu kampanju u vrijeme trajanja izborne šutnje, čime je prekršila pravila ponašanja u periodu koji počinje 24 sata prije otvaranja biračkih mjesta i traje do njihovog zatvaranja iz člana 7.4 stav 1. tačka 3) Izbornog zakona BiH, pa joj se na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 19) izbornog zakona BiH izriče novčana kazna u iznosu od 3.000,00 KM (tri hiljade konvertibilnih maraka). 

Stavom 2. odluke jue utvrđeno da je Dario pekić , kandidat navedene političke stranke odgovoran što se dana 05.10.2024. godine na svom Facebook profilu politički oglašavao u vrijeme trajanja izborne šutnje, čime je je prekršio pravila ponašanja u periodu koji počinje 24 sata prije otvaranja biračkih mjesta i traje do njihovog zatvaranja iz člana 7.4 stav 1. tačka 3) Izbornog zakona BiH, pa mu je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 19) izbornog zakona BiH izričena novčana kazna u iznosu od 3.000,00 KM (tri hiljade konvertibilnih maraka). 

Protiv stava 2. navedene odluke žalbu je izjavio Dario Pekić zbog nepotpuno lii nepravilno utvrđenog činjeničnog stanja i pogrešne primjene materijalnog prava. Navodi da ožalbenom odlukom osporava dio koji se odnosi na plaćeno političko oglašavanje, ka o da se sporna objava zbog koje je CIK BiH izrekla novčanu sankciju ne može tretirati kao plaćeno političko oglašavanje jer za promociju objave nisu vršena plaćanja ni sa računa kandidata, ni sa računa političke stranke Snaga naroda. Navodi da je riječ o običnoj objavi post-u na društvenoj mreži Facebook. Navodi da se natpis „sponzorisano" dodaje po automatizmu od strane samog Facebook-a, nakon što se izvrši plaćanje objave i da ne postoji mogućnost da se taj natpis ukloni. Navodi da CIK BiH nije prije donošenja ožalbene odluke tražila podatke od firme META da li je objava o kojoj je zauzet stav plaćena. Navodi da profil na kojem je plasirana objava nije profil koji lično vodi.
U odgovoru na žalbu, Centralna izborna komisija Bosne i Hercegovine (u daljem tekstu CIK BiH) predložila je da Sud predmetnu žalbu odbije kao neosnovanu.

Žalba nije osnovana.

Prema stanju u spisu Centralna izborna komisija Bosne i Hercegovine je dana 05.10.2024. godine zaprimila putem e-maila izbori157@gmail.com prijavu sa dokazima da je Dario Pekić, kandidat političke stranke Snaga Naroda za Gradonačelnika grada Visoko, putem društvene mreže Facebook postavio sponzorisanu objavu u periodu izborne šutnje, čime su prekršene odredbe člana 7.4 stav 1. tačka 3) Izbornog zakona Bosne i Hercegovine ("Službeni glasnik BiH". br. 23/01. 7/02. 9/02. 20/02. 25/02. 4/04. 20/04. 25/05. 52/05, 65/05. 77/05, 11/06. 24/06. 32/07, 33/08. 37/08. 32/10. 18/13. 7/14. 31/16. 41/20. 38/22. 51/22, 67/22 i 24/24). Navedeni prigovor je dostavljen žalitelju na izjašnjenje kao i političkoj stranci. . 
Odredbom člana 7.4 stav 1. tačka 3) Izbornog zakona BiH je propisano da u periodu koji počinje 24 sata prije otvaranja biračkih mjesta i traje do njihovog zatvaranja, političkim strankama, koalicijama, listama nezavisnih kandidata i nezavisnim kandidatima i kandidatima na listama pripadnika nacionalnih manjina zabranjeno je učešće u javnim političkim aktivnostima što uključuje, ali se ne ograničava između ostalog samo na sljedeće: korištenje domaćih i međunarodnih sredstava komunikacije s ciljem uticaja na birače. Odredbom člana 7.4 stav 2. Izbornog zakona BiH je propisano da se pod sredstvima komunikacije iz tačke 3) stava 1. ovog člana podrazumijevaju sredstva kojima se može isporučiti zvučni, video ili tekstualni sadržaj. Takva sredstva obuhvataju ali nisu ograničena na radio i televizijski program, štampane medije, internet, SMS poruke ili video-poruke isporučene putem mobilnih telefona itd.
"Društvene mreže" u smislu odredbe člana 1.1a tačka 25) Izbornog zakona BiH su internetske ili mobilne platforme koje omogućavaju dvosmjernu interakciju putem sadržaja i komunikacije koje generiraju korisnici, odnosno mediji dostupni na određenim platformama dizajniranim da korisnicima omoguće kreiranje sadržaja i interakciju s informacijama i njihovim izvorima.
Nadalje, Uputstvom o rokovima i redoslijedu izbornih aktivnosti za Lokalne izbore 2024, godine koji će održati u nedjelju 06. oktobra 2024. godine (Službeni glasnik BiH", broj 31 /24) je propisano da izborna šutnja počinje od 05.10.2024. godine od 07.00h do zatvaranja biračkih mjesta.
U konkretnom slučaju, uvidom u spis predmeta (dostavljeni link sa fFcebook-a) te cijeneći izjašnjenje političke stranke Snaga naroda i Pekić Daria, pravilno je CIK BiH utvrdila da je politička stranka Snaga naroda, odgovorna što se Dario Pekić, kandidat navedene političke stranke, dana 05.10.2024.godine na svom Facebook profilu politički oglašavao i vršio izbornu kampanju u vrijeme trajanja izborne šutnje, čime je prekršila pravila ponašanja u periodu koji počinje 24 sata prije otvaranja biračkih mjesta i traje do njihovog zatvaranja. Takođe Centralna izborna komisija Bosne i Hercegovine je utvrdila da je Dario Pekić. kandidat navedene političke stranke odgovoran što se dana 05.10.2024.godine na svom Facebook profilu politički oglašavao i vršio izbornu kampanju u vrijeme trajanja izborne šutnje, čime je prekršio pravila ponašanja u periodu koji počinje 24 sata prije otvaranja biračkih mjesta i traje do njihovog zatvaranja.
Nisu osnovani navodi da se sporna objava ne može tretirati kao „plaćeno političko oglašavanje jer za promociju objave nisu vršena plaćanja ni sa računa kandidata, ni sa računa političke stranke Snaga naroda" Ovo iz razloga što je CIK BiH nakon uvida u sporni link pravilno utvrdila je da Pekić Dario, kandidat političke stranke Snaga naroda, dana 01.10.2024.godine u 01.09 PM podijelio sliku kandidata Snage naroda, Pekic Nikole. Kako je podnosilac prijave istakao da se radi o sponzorisanom oglasu, to je CIK BiH u cilju provjere, izvršila uvid u Meta ad library kojm prilikom je utvrdila da je sporna objava plaćena od strane Snaga naroda Visoko, da je ista bila aktivna u periodu od 01.10.2024.godine do 05.10.2024.godine. Nadalje, provjerom u Meta ad library je utvrđeno da je objava zaista bila sponzorisana u navedenom periodu i da je oglašivač Dario Pekić, te da se prilikom plaćanja oglasa na društvenoj mreži Facebook bira i vrijeme koliko će oglas biti sponzorisan. Kod činjenice da sponzorisani oglas ne može trajati kraće od 24 sata, jasno proizilazi da je sporna objava bila aktivna i 05.10.2024.godine do 13.09h, što znači da je bila aktivna i u periodu izborne šutnje koji počinje 05.10.2024.godine od 07.00 i traje do zatvaranja biračkih mjesta. Stoga je neprihvatljiv navod žalitelja da je riječ “o običnoj objavi, post-u na društvenoj mreži Facebook, da se natpis „sponzorisano“ dodaje po automalizmu od strane samog Facebook-a, nakon šio se izvrši plaćanje objave i da ne postoji mogućnost da se taj natpis ukloni, jer dokazi u spisu govore suprotno. 
Posebno se ističe da iz utvrđene činjenice da kandidat političke stranke dijeli objavu (sliku drugog kandidata iste političke stranke), jasno proizlazi da je vršena promocija političke stranke Snaga naroda i njenih kandidata, a sve sa ciljem uticaja na birače i pridobijanja njihove podrške na izborni dan. 
U pogledu izrečene novčane kazne, pravilno je Centralna izborna komisija izrekla za učinjeni prekršaj iznos od 3.000.00 KM koji je minimalan iznos propisan odredbom člana 19.9 stav 1. tačka 19 i stav 4. Izbornog zakona. Prilikom određivanja visine vodilo se računa o težini povrede, kao i da u ovom izbornom procesu žalitelj nije kažnjavan zbog povrede odredbi koje se tiču izborne šutnje, smatrajući da će se izrečenom kaznom postići svrha kažnjavanja. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredaba člana 81. stav 1. Zakona o upravnim sporovima Bosne i Hercegovine (Službeni glasnik BiH, broj 19/02, 88/07, 83/08 i 74/10), valjalo odbiti.

                                                                                           PREDSJEDNIK VIJEĆA

                                                                                                   SUDIJA

        Mirsada Džindo

